
“Henjin is-safja f’qalbhom, għax huma jaraw ’l Alla” (Mt 5:8)

Għeżież żgħażagħ,
Nissoktaw il-pellegrinaġġ spiritwali tagħna lejn il-Krakovja, fejn f’Lulju 2016 se tinżamm l-edizzjoni internazzjonali li jmiss tal-Jum Dinji taż-Żgħażagħ.  Bħala gwida għall-mixja tagħna għażilna l-Beatitudnijiet tal-Vanġelu.  Is-sena l-oħra rriflettejna fuq il-Beatitudni tal-foqra fl-ispirtu, fil-kuntest usa’ tad-“Diskors tal-Muntanja”.  Skoprejna flimkien it-tifsira rivoluzzjonarja tal-Beatitudnijiet u s-sejħa qawwija ta’ Ġesù biex b’kuraġġ nintefgħu fl-avventura ta’ tiftix il-hena.  Din is-sena sa nirriflettu fuq is-sitt Beatitudni: “Henjin is-safja f’qalbhom, għax huma jaraw ’l Alla” (Mt 5:8).
1. Ix-xewqa tal-ferħ
Il-kelma henjin, jew ferħana, tidher disa’ darbiet f’din l-ewwel priedka kbira ta’ Ġesù (ara Mt 5:1-12).  Qisha ritornell li jfakkarna fis-sejħa tal-Mulej biex nimxu flimkien miegħU fi triq li, minkejja l-isfidi kollha, hi t-triq tal-veru ferħ. 
Iva, għeżież żgħażagħ, it-tiftixa għall-hena hi komuni għall-persuni kollha ta’ kull żmien u età.  Fil-qalb ta’ kull raġel u mara Alla qiegħed xewqa għall-ferħ, għal ħajja fil-milja tagħha, u din hi xewqa li ħadd ma jista’ jidfinha.  Ma tintebħux li qlubkom m’għandhomx kwiet u dejjem iridu jfittxu dak il-ġid li jista’ jaqta’ l-għatx tagħkom għall-infinit?
L-ewwel kapitli tal-Ktieb tal-Ġenesi jippreżentawlna l-beatitudni sabiħa li għaliha aħna msejħin u li tikkonsisti fil-komunjoni perfetta ma’ Alla, ma’ l-oħrajn, man-natura, magħna nfusna.  L-aċċess ħieles għal Alla, għall-intimità miegħu u d-dehra tiegħu kien preżenti fil-pjan ta’ Alla għall-bnedmin sa mill-bidu tiegħu u b’dan il-mod id-dawl divin seta’ jimla bil-verità u t-trasparenza r-relazzjonijiet umani kollha.  F’dan l-istat ta’ safa oriġinali ma kienx hemm “maskri”, qerq, raġuni għalfejn nistaħbew minn xulxin.  Kollox kien ċar.
Meta r-raġel u l-mara ċedew għat-tentazzjoni u kissru r-relazzjoni ta’ għaqda fiduċjuża ma’ Alla, daħal id-dnub fl-istorja umana (ara Ġen 3).  Il-konsegwenzi mill-ewwel dehru anki fir-relazzjonijiet tagħhom magħhom infushom, ma’ xulxin, man-natura.  U kienu drammatiċi!  Is-safa tal-bidu donnu ġie mtappan.  Minn dak il-waqt ’il quddiem ma baqax possibbli l-aċċess dirett għall-preżenza ta’ Alla.  Minflok daħlet it-tendenza li wieħed jistaħba, ir-raġel u l-mara ħassew li kellhom jgħattu l-għera tagħhom.  Neqsin mid-dawl li jiġi mid-dehra tal-Mulej, iħarsu lejn ir-realtà ta’ madwarhom b’mod mgħawweġ, limitat.  Il-“boxxla” ġewwenija li kienet tmexxihom huma u jfittxu l-ferħ issa titlef il-punt ta’ riferiment tagħhom, u l-kilba għall-poter, għall-ġid u x-xenqa għall-pjaċir, hu x’inhu l-prezz, jixħtuhom fl-abbiss tad-diqa u l-uġigħ.
Fis-Salmi nsibu l-karba li biha l-bniedem idur lejn Alla minn qiegħ qalbu: “Min jurina r-riżq?  Ixħet fuqna, Mulej, id-dawl ta’ wiċċek!” (Salm 4:7).  Il-Missier, fit-tjieba tiegħu bla tarf, iwieġeb għal din is-sejħa billi jibgħat lil Ibnu.  F’Ġesù, Alla jilbes wiċċ uman.  Bl-inkarnazzjoni, il-ħajja, il-mewt u l-qawmien tiegħu Hu jifdina mid-dnub u jiftħilna orizzonti ġodda, li sa issa ma konniex nistħajlu.
U hekk, fi Kristu, għeżież żagħażagħ, issibu l-milja sħiħa tal-ħolm tagħkom ta’ tjieba u hena.  Hu biss jista’ jissodisfa x-xewqat tagħkom ħafna drabi mqarrqa mill-wegħdiet foloz tad-dinja.  Kif qal San Ġwanni Pawlu II: “Hu l-ġmiel li jiġbidkom tant; Hu li jqanqalkom b’dak l-għatx ta’ radikalità li ma jħallikomx taqgħu għall-kompromess; Hu li jġagħilkom twarrbu l-maskri li jiffalsifikaw il-ħajja; Hu li jaqra fi qlubkom id-deċiżjonijiet l-aktar veri li oħrajn iridu jifgaw.  Hu Ġesù li jqajjem fikom ix-xewqa li tagħmlu xi ħaġa kbira minn ħajjitkom” (Velja ta’ talb f’Tor Vergata, 19 ta’ Awwissu 2000: Insegnamenti XXIII/2, [2000], 212).
2. Henjin is-safja f’qalbhom…

Issa ejjew infittxu li ninżlu iktar fil-fond ta’ din il-beatitudni biex naraw kif tgħodd għas-safa tal-qalb.  Qabel xejn irridu nifhmu t-tifsira Biblika tal-kelma qalb.  Għall-kultura Lhudija l-qalb hi ċ-ċentru tas-sentimenti, tal-ħsibijiet u tal-fehmiet tal-bniedem.  Jekk il-Bibbja tgħallimna li Alla ma jħarisx lejn l-uċuħ, imma lejn il-qalb (ara 1 Sam 16:7), nistgħu ngħidu wkoll li mill-qalb irridu nitilqu biex nistgħu naraw lil Alla.  Dan għax il-qalb tiġbor fiha l-essri uman kollu kemm hu, ġisem u ruħ, fil-ħila tiegħu li jħobb u jkun maħbub.
Min-naħa l-oħra, f’dak li jolqot id-definizzjoni ta’ “safi”, il-kelma Griega użata mill-evanġelista Mattew hi katharos u fundamentalment tfisser nadif, ċar, ħieles minn sustanzi kkontaminati.  Fil-Vanġelu naraw lil Ġesù jwarrab għall-ġenb ċertu kunċett tas-safa ritwali marbut ma’ dak li jidher minn barra, li ma kienx jagħti lok għal ebda kuntatt ma’ ħwejjeġ u persuni (fosthom l-imġiddmin u l-barranin), meqjusa impuri.  Lill-Fariżej li, bħal ħafna Lhud ta’ dak iż-żmien, ma kinux jieklu qabel ma jkunu għamlu r-rit tat-tisfija u kienu josservaw għadd ta’ tradizzjonijiet marbuta mal-ħasil ta’ l-oġġetti, Ġesù jgħidilhom b’mod kategoriku: “Ma hemm xejn minn barra li meta jidħol fi bniedem itebbgħu; imma dak li joħroġ minn ġol-bniedem, dak hu li jtabba’ lill-bniedem.  Għax hu minn ġewwa, mill-qalb tal-bniedem, li joħorġu l-ħsibijiet il-ħżiena, żína, serq, qtil, adulterju, regħba, ħażen, qerq, libertinaġġ, għira, malafama, suppervja u bluha” (Mk 7:15,21-22).

Mela fiex jikkonsisti l-hena li jnixxi minn qalb safja?  Jekk naqbdu l-lista ta’ ħażen li lill-bniedem jagħmlu impur, kif jagħtihielna Ġesù, naraw li l-kwistjoni tmiss fuq kollox il-qasam tar-relazzjonijiet tagħna.  Kull wieħed u waħda minna għandu jitgħallem jagħraf x’inhu dak li jista’ “jtebba’” lil qalbu, kapaċi “jagħraf x’inhi r-rieda ta’ Alla, x’inhu t-tajjeb li jogħġbu, x’inhu perfett” (Rum 12:2).  Jekk hemm bżonn nagħtu attenzjoni tajba lill-ħarsien tal-ħolqien, l-indafa ta’ l-arja, ta’ l-ilma u ta’ l-ikel, wisq aktar jeħtieġ inħarsu s-safa ta’ dak li l-aktar hu għażiż għalina: il-qlub tagħna u r-relazzjonijiet tagħna.  Din l-“ekoloġija umana” tista’ tgħinna nieħdu n-nifs ta’ l-arja pura li tiġi mill-ħwejjeġ sbieħ, mill-imħabba vera, mill-qdusija.
Darba għamiltilkom din il-mistoqsija: Fejn hu t-teżor tagħkom?  Qalbkom fuq liema teżor tistrieħ? (ara Intervista ma’ xi żgħażagħ Belġjani, 31 ta’ Marzu 2014).  Iva, qlubna jistgħu jintrabtu ma’ teżori veri jew foloz, jistgħu jsibu l-mistrieħ awtentiku tagħhom inkella jeħodhom in-ngħas, jitgħażżnu u ma jibqgħux iħossu.  L-egħżeż ġid li jista’ jkollna fil-ħajja hu r-relazzjoni tagħna ma’ Alla.  Konvinti minn dan?  Tafu x’valur għoli għandkom f’għajnejn Alla?  Tafu kemm intom maħbuba u milqugħa minnU bla ebda kundizzjoni, sempliċement kif intom?  Meta tonqos din il-viżjoni, il-bniedem isir enigma li ma tinftehimx, għax dak li jagħti sens lil ħajjitna hu sewwa sew li nafu li aħna maħbuba minn Alla bla ebda kundizzjoni.  Tiftakruh dak id-djalogu ta’ Ġesù maż-żagħżugħ għani (ara Mk 10:17-22)?  L-evanġelista Marku jinnota li l-Mulej xeħet ħarstu fuqu u ħabbu (ara v. 21), u mbagħad stiednu jimxi warajh biex isib it-teżor veru.  Nawguralkom, għeżież żagħażagħ, li din il-ħarsa ta’ Kristu, kollha mħabba, isseħibkom tul ħajjitkom kollha.
Fi żmien iż-żgħożija jwarrad l-għana kbir affettiv li hemm fi qlubkom, ix-xewqa profonda għal imħabba vera, sabiħa u kbira.  Kemm qawwa hemm f’din il-ħila li tħobbu u tkunu maħbuba!  Tħallux li dan il-valur prezzjuż jisfa ffalsifikat, meqrud jew moħli.  Dan jiġri meta fir-relazzjonijiet tagħna tidħol minn taħt l-istrumentalizzazzjoni tal-proxxmu għall-fini egoistiċi tagħna, xi drabi purament bħala oġġett ta’ pjaċir.  Wara dawn l-esperjenzi negattivi, il-qalb tibqa’ miġruħa u mnikkta.  Nitlobkom: tibżgħux minn imħabba vera, dik li jgħallimna Ġesù u li San Pawl ifissirha hekk: “L-imħabba taf tistabar u tħenn; l-imħabba m’hijiex għajjura, ma tintefaħx biha nfisha, ma titkabbarx fuq l-oħrajn; ma tagħmilx dak li m’hux xieraq; ma tfittixx dak li hu tagħha, xejn ma tinkorla; ma żżommx f’qalbha għad-deni, ma tifraħx bl-inġustizzja, imma tifraħ bil-verità; kollox tagħder, kollox temmen, kollox tittama, kollox tissaporti.  L-imħabba ma tintemm qatt” (1 Kor 13:4-8).
Meta nistedinkom tiskopru mill-ġdid il-ġmiel tal-vokazzjoni umana għall-imħabba, insejħilkom ukoll teħduha kontra t-tendenza mxerrda li tibbanalizza l-imħabba, fuq kollox meta ssib min jipprova jirriduċiha biss għall-aspett sesswali, u hekk ineżżagħha mill-karatteristiċi essenzjali tagħha ta’ ġmiel, komunjoni, fedeltà u responsabbiltà.  Għeżież żgħażagħ, “fil-kultura tal-proviżorju, tar-relattiv, ħafna jippriedkaw li l-importanti huwa li tgawdi l-mument, li ma jiswa xejn li timpenja lilek innifsek għal ħajtek kollha, li tagħmel għażliet definittivi għal dejjem, għaliex ma tafx l-għada x’għandu għalik.  Imma jiena ngħidilkom biex tkunu rivoluzzjonarji, nitlobkom  li tmorru kontra l-kurrent; iva, f’dan nitlobkom li tirribbellaw kontra din il-kultura tal-proviżorju, li fil-fond tagħha temmen li intom mhux ippreparati li tassumu responsabbiltà, temmen li m’intomx kapaċi tħobbu tassew.  Jiena għandi fiduċja fikom, żgħażagħ, u nitlob għalikom.  Kunu kuraġġjużi li tmorru kontra l-kurrent.  U kunu wkoll kuraġġjużi li tkunu ferħanin” (Laqgħa mal-voluntiera fil-JDŻ ta’ Rio, 28 ta’ Lulju 2013).
Intom iż-żgħażagħ esploraturi tajbin!  Jekk taqbdu tfittxu fit-tagħlim għani tal-Knisja f’dan il-qasam, tiskopru li l-Kristjaneżmu ma jikkonsistix f’serje ta’ projbizzjonijiet li jifgaw ix-xewqat tagħna għall-ferħ, imma fi proġett ta’ ħajja li kapaċi jġennen lil qlubna għal warajh!
3. …għax jaraw lil Alla
F’qalb kull raġel u mara hemm tidwi kontinwament l-istedina tal-Mulej: “Fittex ’il wiċċu!” (Salm 27:8).  Fl-istess waqt irridu dejjem nikkonfrontaw ruħna mal-kundizzjoni fqira tagħna ta’ midinbin.  Dan hu li naqraw, ngħidu aħna, fil-Ktieb tas-Salmi: “Min jista’ jitla’ fuq l-għolja tal-Mulej?  Min joqgħod fil-post imqaddes tiegħu?  Min għandu jdejh indaf u qalbu safja” (Salm 24:3-4).  Imma ma rridux nibżgħu u lanqas naqtgħu qalbna: fil-Bibbja u fl-istorja ta’ kull wieħed u waħda minna naraw li hu dejjem Alla li jmidd l-ewwel pass.  Hu li jsaffina biex nistgħu nidħlu fil-preżenza tiegħu.
Il-profeta Isaija, meta rċieva s-sejħa tal-Mulej biex jitkellem f’ismu, beża’ u qal: “Jaħasra għalija!  Mitluf jien!  Bniedem b’xufftejh imniġġsa jien!” (Is 6:5).  Imma l-Mulej saffieh, bagħatlu anġlu li messlu fommu u qallu: “Ara, din messitlek xufftejk: ħżunitek għebet, u dnubek inħafer” (v. 7).  Fit-Testment il-Ġdid, meta fuq l-għadira ta’ Ġennesaret Ġesù sejjaħ lill-ewwel dixxipli tiegħu u wettaq il-miraklu tas-sajda mirakuluża, Xmun Pietru xteħet f’riġlejh u qallu: “Tbiegħed minni, Mulej, għaliex jiena raġel midneb!” (Lq 5:8).  Ma damitx ma waslet it-tweġiba: “Tibżax; minn issa ’l quddiem tkun taqbad in-nies” (v. 10).  U meta wieħed mid-dixxipli ta’ Ġesù talbu: “Mulej, urina l-Missier, u jkun biżżejjed għalina”, l-Imgħallem wieġeb: “Min ra lili ra lill-Missier” (Ġw 14:8-9).
Għalhekk l-istedina tal-Mulej biex niltaqgħu miegħu hi miftuħa għal kull wieħed u waħda minna, f’kull post u sitwazzjoni li nsibu ruħna fiha.  Wieħed biżżejjed “jieħu deċiżjoni li jħalli lilU jiltaqa’ miegħu, li jfittxu bla heda kuljum.  M’hemm ebda raġuni għaliex wieħed għandu jaħseb li din l-istedina m’hix għalih” (Eżortazzjoni appostolika Evangelii gaudium, 3).  Aħna lkoll midinba, u neħtieġu t-tisfija tal-Mulej.  Imma biżżejjed immiddu pass ċkejken lejn Ġesù biex niskopru li Hu qed jistenniena dejjem b’dirgħajh miftuħa, b’mod partikulari fis-Sagrament tar-Rikonċiljazzjoni, okkażjoni pprivileġġjata ta’ laqgħa mal-ħniena divina li ssaffi u toħloq lil qlubna mill-ġdid.

Iva, għeżież żgħażagħ, il-Mulej irid jiltaqa’ magħna, iħallina “narawh”.  “U kif?” – forsi tistaqsuni.  Anki Santa Tereża ta’ Avila, imwielda Spanja propju ħames mitt sena ilu, diġà sa minn età żgħira kienet tistaqsi lill-ġenituri tagħha: “Irrid nara lil Alla”.  Imbagħad skopriet it-triq tat-talb bħala “relazzjoni intima ta’ ħbiberija ma’ Dak li nħossuna maħbuba minnu” (Ktieb il-ħajja, 8, 5).  Għalhekk nistaqsikom: Intom titolbu xejn?  Tafu li tistgħu titkellmu ma’ Ġesù, mal-Missier, ma’ l-Ispirtu s-Santu, kif titkellmu ma’ ħabib jew ħabiba?  U mhux ħabib kien li kien, imma l-aqwa ħabib tagħkom li fih tistgħu tafdaw l-iżjed!  Ippruvaw agħmlu dan, b’sempliċità.  Tiskopru dak li wieħed bidwi minn Ars qal lill-Kurat qaddis tar-raħal tiegħu: meta nitlob quddiem it-Tabernaklu, “jien inħares lejh u hu jħares lejja” (Katekiżmu tal-Knisja Kattolika, 2715).

Qed nistedinkom għal darb’oħra tiltaqgħu mal-Mulej billi taqraw ta’ spiss l-Iskrittura Mqaddsa.  Jekk għad m’għandkomx id-drawwa li tagħmlu hekk, ibdew mill-Vanġelu.  Aqraw ta’ kuljum silta ċkejkna.  Ħallu l-Kelma ta’ Alla tkellem lil qlubkom, iddawwal il-passi tagħkom (ara Salm 119:105).  Tiskopru li tista’ “tara” lil Alla wkoll fil-wiċċ ta’ l-aħwa, speċjalment dawk l-iżjed minsija: il-foqra, l-imġewħa, dawk bil-għatx, il-barranin, il-morda, il-ħabsin (ara Mt 25:31-46).  Qatt għamiltu esperjenza ta’ dan?  Għeżież żgħażagħ, biex tidħlu fil-loġika tas-Saltna ta’ Alla hemm bżonn issiru foqra mal-foqra.  Qalb safja bil-fors trid tkun ukoll qalb imneżżgħa, li taf titbaxxa u taqsam ħajjitha ma’ dawk l-iżjed fil-bżonn.

Il-laqgħa ma’ Alla fit-talb, permezz tal-qari tal-Bibbja u fil-ħajja fraterna tgħinkom tagħrfu aħjar lill-Mulej u lilkom infuskom.  Kif ġralhom id-dixxipli ta’ Għemmaws (ara Lq 24:13-35), leħen Ġesù jkebbes lil qalbkom u għajnejkom jinfetħu biex tistgħu tagħrfu l-preżenza tiegħu fl-istorja tagħkom, u hekk tiskopru l-pjan ta’ mħabba li Hu għandu għal ħajjitkom.
Xi wħud minnkom qed iħossu jew għad iħossu s-sejħa tal-Mulej għaż-żwieġ, biex isawru familja.  Ħafna l-lum jaħsbu li din il-vokazzjoni “m’għadhiex moda”, imma dan m’hux minnu!  Propju għalhekk, il-Komunità ekkleżjali kollha qed tgħix perjodu speċjali ta’ riflessjoni fuq il-vokazzjoni u l-missjoni tal-familja fil-Knisja u fid-dinja tal-lum.  Barra minn hekk, nistedinkom tikkunsidraw is-sejħa għall-ħajja kkonsagrata jew għas-saċerdozju.  Kemm hi ħaġa sabiħa tara żgħażagħ li jħaddnu l-vokazzjoni ta’ l-għotja sħiħa tagħhom lil Kristu u għas-servizz tal-Knisja tiegħu!  Staqsu lilkom infuskom b’ruħ safja u tibżgħux minn dak li Alla qed jitlob minnkom!  Bl-“iva” tagħkom għas-sejħa tal-Mulej issiru żerriegħa ġdida ta’ tama fil-Knisja u fis-soċjetà.  Tinsewx: ir-rieda ta’ Alla hi l-ferħ tagħna!
4. Nimxu lejn Krakovja
“Henjin is-safja f’qalbhom, għax huma jaraw ’l Alla” (Mt 5:8).  Għeżież żgħażagħ, kif qed taraw, din il-Beatitudni tmiss ħafna mill-qrib il-ħajja tagħkom u hi garanzija tal-ferħ tagħkom.  Għalhekk intennilkom mill-ġdid: agħmlu l-qalb u kunu hienja!

Il-Jum Dinji taż-Żgħażagħ ta’ din is-sena jwassalna fuq l-aħħar tarġa tal-mixja ta’ tħejjija tagħna għall-appuntament dinji kbir li jmiss għaż-żgħażagħ fi Krakovja, fl-2016.  Propju tletin sena ilu, San Ġwanni Pawlu II waqqaf fil-Knisja l-Jiem Dinjija taż-Żgħażagħ.  Dan il-pellegrinaġġ ta’ żgħażagħ madwar il-kontinenti, taħt it-tmexxija tas-Suċċessur ta’ Pietru, kien tabilħaqq inizjattiva providenzjali u profetika.  Nirringrazzjaw flimkien lill-Mulej għall-frott prezzjuż li ġab fil-ħajja ta’ tant żgħażagħ fid-dinja kollha!  Kemm skoperti importanti, fuq kollox dik ta’ Kristu t-Triq, is-Sewwa u l-Ħajja, u tal-Knisja bħala familja kbira u li tilqa’ lil kulħadd!  Kemm bidliet ta’ ħajja, kemm għażliet vokazzjonali ħarġu minn dawn il-laqgħat kbar!  Il-Papa qaddis, Patrun tal-JDŻ, jidħol għalina fil-pellegrinaġġ tagħna lejn l-għażiża Krakovja tiegħu.  U l-ħarsa materna ta’ l-Imqaddsa Verġni Marija, il-mimlija bil-grazzja, kollha sabiħa u safja, isseħibna hi tul din il-mixja.

Mill-Vatikan, 31 ta’ Jannar 2015

